
అహంకృతం శ్రీగణేశస్తోత్రమ్ 

॥ శ్రీగణేశాయ  నమః ॥
అహమువాచ ।
నమస్తే గణనాథాయ హేరమ్బాయ పరాత్మనే ।
సర్వేభ్యో వరదాత్రే తే వరదాయ నమో నమః ॥ ౧॥
బ్రహ్మసు  బ్రహ్మనాథాయ  నిజేషు స్వస్వరూపిణే ।
సాఙ్ఖ్యాయ  తే పరత ఉత్థానస్థేషు   నమో నమః ॥ ౨॥
జ్ఞానేషు  బోధరూపాయ సోఽహన్దేహిషు  తే నమః ।
దేహేషు బిన్దురూపాయ  విఘ్నేశాయ నమో నమః ॥ ౩॥
స్రష్టృషు   బ్రహ్మదేవాయ  విష్ణవే  పాలకేషు తే ।
సంహర్తృషు శివాయైవైకదన్తాయ   నమో నమః ॥ ౪॥
ప్రకాశకేషు  సూర్యాయమోహకేషు చ శక్తయే ।
దేవేషు దేవరాజాయ వినాయకాయ తే నమః ॥ ౫॥
అగ్నయే తే దాహకేషు యమాయ నీతిధారిణామ్ ।
రక్షఃసు నైరృతాయైవ   శూర్పకర్ణాయ  తే నమః ॥ ౬॥
వాయవే బలయుక్తేషు నిధిషు ధనపాయ తే ।
రుద్రేషు  కాలరూపాయ నమో లమ్బోదరాయ వై ॥ ౭॥
ప్రజాపతిషు  దక్షాయ నాగేశే శేషరూపిణే ।
అనన్తవిభవాయైవ  కిం తే స్తౌమి నమో నమః ॥ ౮॥
యం స్తోతుం న సమర్థాశ్చ  వేదాద్యాయోగినోఽమలాః ।
తం కిం స్తవీమి  విఘ్నేశమల్పబుద్ధిప్రధారకః   ॥ ౯॥
ధన్యోఽహం కృతకృత్యోఽహం సఫలో మే భవః పితా ।
మాతా కులం తథా జ్ఞానం  త్వదఙ్ఘ్రియుగదర్శనాత్  ॥ ౧౦॥
ఏవముక్త్వా గణేశానం ప్రణనామ  మహాసురః ।
హర్షేణ  మహతాయుక్తస్తమువాచ  గజాననః ॥ ౧౧॥
(ఫలశ్రుతిః )
శ్రీగణేశ  ఉవాచ ।

త్వయా కృతమిదం స్తోత్రం  మదీయం సర్వదం భవేత్ ।
పఠతే శ‍ృణ్వతే చైవ  మయి భావప్రదాయకమ్  ॥ ౧౨॥
పుత్రపౌత్రాదికం   సౌఖ్యం భుక్తిం ముక్తిం లభేన్నరః ।
అస్య పఠనమాత్రేణ  మద్భక్తిం భ్రమనాశినీమ్  ॥ ౧౩॥
వరాన్ వృణు మహాభాగ మనేప్సితాన్ దదామ్యహమ్ ।
తపసా స్తోత్రముఖ్యేన  తుష్టోఽహం  తే మహాదరాత్ ॥ ౧౪॥
ఇతి అహంకృతం శ్రీగణేశస్తోత్రం   సమ్పూర్ణమ్  ॥
- ॥ ముద్గలపురాణం  అష్టమః  ఖణ్డః  । అధ్యాయః ౨ । ౮.౨ ౧-౧౪॥

